
ДЕСЕТТА КОНФЕРЕНЦИЈА НА ПРЕТСЕДАТЕЛИТЕ НА
 ПАРЛАМЕНТИТЕ НА ПСЈИЕ
Охрид, 26-28 мај 2013 
ФИНАЛНА ДЕКЛАРАЦИЈА

Ние, претседателите на парламентите на земјите учеснички во ПСЈИЕ г. Трајко ВЕЛЈАНОСКИ, г. Митја БЕРВАР, г. Џемил ЧИЧАК, г. Јосип ЛЕКО, г. Михаил МИКОВ, г. Небојша СТЕФАНОВИЌ, г. Валериу Стефан ЗГОНЕА, потпретседателите на парламентите: г-ѓа Рената БРУНСКОЛЕ, г. Флорин КОНСТАНТИНЕСКУ, г. Суљо МУСТАФИЌ, г. Милорад ЖИВКОВИЌ, и претседателот на Комисијата за надворешни работи г. Фатос БЕЈА се состанавме во Охрид на 27 и 28 мај 2013 година,
Заедно со посебно поканетите г. Волфганг ГРОСРУК, г. Ласло ШУРЈАН и г. Горан СВИЛАНОВИЌ
Изразувајќи подготвеност да придонесeме за зацврстувањето и натамошниот развој на ПСЈИЕ, кој денес претставува автентичен глас на регионот, а во европски контекст е прифатен како динамичен и перспективен политички форум за дијалог и соработка, во што значајно место и улога има неговата парламентарна димензија,
Подвлекувајќи го значењето на мултилатералната и билатералната соработка на парламентите на земјите учеснички за трансформирање на регионот во зона на мирот, безбедноста, стабилноста, солидарноста и добрососедската соработка во интерес на граѓаните, народите и државите, како и на Европа во целина,
Тргнувајќи од принципот на регионална сопственост и имајќи ја предвид потребата за синергија во активностите на полето на економскиот и социјалниот развој, надминувањето на економската криза, како и климатските, енергетските, транспортните, безбедносните и други предизвици со кои се соочуваат земјите учеснички,
Изразувајќи разбирање и поддршка на напорите за надминување на структурните проблеми со кои во време на глобалната економска и финансиска криза се соочува европската економска и монетарна унија, но истовремено и потсетувајќи дека за земјите од Југоисточна Европа членството во ЕУ било и е стратешка определба од приоритетна важност,
Раководејќи се од финалните декларации од претходните девет конференции на претседателите на парламентите, во кои е изразена заемната волја за  постојано остварување, развој и унапредување на парламентарната димензија на ПСЈИЕ и потсетувајќи на заклучоците од финалните декларации на конференциите во Анталија и Подгорица и изразувајќи подготвеност активно да придонесеме за целосна имплементација на заедничката определба за натамошното институционализирање и развој на парламентарната димензија на ПСЈИЕ, што ќе доведе до формирање на Парламентарно собрание.

Го изјавуваме следново:
I
1. Укажуваме дека глобалната економско-финансиска криза, која има силно влијание и на нашиот регион, наметнува спроведување на далекусежни и сеопфатни промени и реформи на национален, регионален и глобален план. Имајќи ја предвид општата поврзаност и меѓузависност, како неопходност се наметнува потребата за заедничко, а не поединечно адресирање на економските, енергетските и климатските предизвици, за што сопствен придонес треба да дадат и земјите од регионот.
2. Ја подвлекуваме неопходноста да се идентификуваат итни и долгорочни мерки за ублажување на последиците од кризата, особено врз ранливите групи, за зголемување на енергетската ефикасност, како и за справување со климатските и други предизвици. 

3. Се согласуваме дека само со стриктни мерки за штедење не можат да се разрешат проблемите со кои се соочуваат земјите учеснички, туку неопходно е да се постигне рамнотежа меѓу фискалната консолидација, одржливиот развој и социјалната кохезија, во контекст на зголемената конкуренција и во услови на ограничени ресурси во регионот. Тоа од нашите парламенти бара подобрување на условите за привлекување на надворешни инвестиции, за што предуслов е хармонизирање на закононските предуслови, во согласност со acquis communautaire и со потврдени добри практики на ЕУ. 
4. Со загриженост потсетуваме дека најочигледни последици од економската криза се нарушувањето на условите за деловно стопанисување, зголемувањето на сиромаштијата и високата невработеност, која особено е присутна кај младите. Враќањето на патот на одржливиот развој останува основен предизвик за најголем број од владите во регионот, а задача на националните парламенти е тоа да го обезбедат и натаму да се залагаат за владеење на правото и успешна борба против корупцијата и организираниот криминал.
5. Истакнуваме дека во регионот имаме и држави кои се позитивно рангирани во извештаите на "Doing business" и на Светската банка, а некои припаѓаат и на брзорастечките економии. Тоа отвора дополнителен простор за ублажување на негативните ефекти од глобалната економско-финансиска криза, преку зголемено инвестирање од соседството, како и подобрување на енергетските, транспортните и други меѓусебни комуникации. Притоа, особено треба да се настојува на зголемување на прекуграничната соработка, со ефикасно и комбинирано користење на локалните финансиски фондови и расположливите ЕУ фондови, за зајакнување на економскиот развој и заштитата на еколошкото и културното наследство. 
6. Ја поздравуваме стратегијата на ЕУ "Европа 2020" и со неа кореспондентната "ЈИЕ 2020 стратегија за создавање на работни места и интеграција во ЕУ" на Советот за регионална соработка (СРС), како клучен столб со цел постигнување разумен, одржлив и инклузивен развој, преку заеднички активности во областа на економскиот и социјалниот развој, енергијата и инфраструктурата, правдата и внатрешните работи, безбедносната соработка и развојот на човечките ресурси. Притоа, очекуваме во овој процес до полн израз да дојде улогата на парламентите со што ќе се зајакне управувањето со овие процеси и ќе се зајакне контролната и надзорната улога на парламентите во однос на регионалните и националните активности. 
7. Ја истакнуваме посебната улога на Советот за регионална соработка во зајакнувањето на регионалната соработка во ЈИЕ и изразуваме целосна поддршка на приоритетите за парламентарна соработка предвидени со неговата нова Стратегија и работна програма за периодот 2014-2016.
II
8. Потсетуваме дека проширувањето како долгорочен и стратегиски концепт, во Европа и во регионот, даде позитивни резултати, а политиката на отворени врати дејствува охрабрувачки за остварување на бараните критериуми и стандарди за членството во ЕУ. За успешно спроведување на процесот на проширување, неопходни се напори како од страна на ЕУ, така и од страна на земјите пристапнички, кандидати и аспиранти. 
9. Се залагаме за примена на принципот "all inclusiveness", во однос на проектите за соработка во рамките на евроинтеграцискиот процес, како важен елемент на регионалната стабилноста и долгорочниот развој.

10. Со задоволство констатираме дека земјите учеснички во ПСЈИЕ бележат напредок во евроинтеграцискиот процес и во тој контекст: 
· го поздравуваме фактот што една земја учесничка ќе стане 28 членка на ЕУ, со тоа добивајќи и можност пратениците од таа земја рамноправно да учествуваат во работата на Европскиот парламент, што е од особена важност за подобро разбирање и поддршка на европските перспективи на регионот, како и поттик за другите земји да продолжат по патот на европските интеграции, 
· го поздравуваме напредокот во пристапните преговори со ЕУ на земјата учесничка со најдолг кандидатски статус, која претставува еден од клучните партнери на ЕУ, со оглед на нејзината динамична и брзорастечка економија, стратешка локација и значајна регионална улога за Европската надворешна политика и енергетска безбедност,
· изразуваме задоволство од употребата на новиот пристап за поглавјата за судството и фундаменталните права, правдата, слободата и безбедноста во преговорите со ЕУ што ги започна една земја учесничка, што овозможува да се зацврсти фокусот на владеењето на правото во земјата и да се охрабри неотповикливоста на реформите кои се преземаат во сите земји од регионот,
· подвлекуваме дека водејќи се од постигнатиот напредок во исполнувањето на критериумите за членство во ЕУ, Европската комисија и Европскиот парламент во изминатите неколку години континуирано и повеќе пати препорачаа започнување на преговори за членство со една земја учесничка во ПСЈИЕ. Иако Пристапниот дијалог на високо ниво (HLAD) го придвижува напред процесот на интеграција, на него не треба да се гледа како на замена, туку како на своевидно премостување до почеток на преговорите, како што препорачуваат Европската комисија и Европскиот парламент од 2009 година, ги нотираме последниот Пролетен извештај на Европската комисија и Резолуцијата на Европскиот парламент од 23 мај и изразуваме надеж дека Советот на ЕУ во јуни ќе донесе одлука за преговорите за членство,
· со задоволство констатираме дека е постигнат историски договор меѓу Белград и Приштина, што е во интерес на европската перспектива на нивните граѓани и од особена важност за стабилноста и развојот на регионот и на Европа. Имајќи предвид дека земјата  кандидат за членство во ЕУ го постигна неопходниот напредок и ги исполни бараните политички и економски критериуми, ја поздравуваме препораката на Европската комисија за определување на датум за почеток на преговорите за членство и го повикуваме Советот на ЕУ да го определи датумот за почетокот на преговорите,
· веруваме дека во зависност од напредокот на преземените реформи, како и во очекување на успешно организирани парламентарни избори, спроведени во согласност со европските и меѓународните стандарди, една земја учесничка во ПСЈИЕ ќе направи дополнителни чекори за приближување кон ЕУ и стекнување на кандидатски статус,
· се надеваме дека продолжувањето на Пристапниот процес на високо ниво (HLDAP) меѓу ЕК и една земја учесничка во ПСЈИЕ ќе овозможи забрзување на поднесувањето на барање за членство во ЕУ на земјата. Притоа, укажуваме дека меѓународната заедница, а особено ЕУ остануваат да играат значајна улога за натамошната демократизација и функционирањето на институциите на двата ентитета и трите конститутивни народи, како и зачувувањето и неповредливоста на територијалниот интегритет на земјата,
· го поздравуваме остварениот напредокот во процесот  на визната либерализација со ЕУ и  преговорите за Широка и сеопфатна зона за слободна трговија (DCFTA), како и европската перспектива на една земја учесничка во ПСЈИЕ, која претставува "успешна приказна" во Европското партнерство и Европската политика на соседство,
11. Ги поттикнуваме националните парламенти на некои од земјите учеснички во ПСЈИЕ, со поддршка на Европскиот парламент, да преземат постојани напори и иновативни пристапи, што се неопходни за задржување на моментумот на реформи и моментумот на проширување и значајни за надминување на клучните предизвици на проширувањето.
III
12. Истакнуваме дека парламентите, како вистински претставници на волјата на граѓаните, претставуваат централна демократска институција која ги придвижува реформите и врши контрола врз власта во современото општество. Затоа ги повикуваме парламентите на земјите од регионот да заземат поактивна улога на клучна институција во политичкиот систем, која треба да биде почитувана од сите учесници во политичкиот процес. 
13. Потсетуваме дека парламентарната димензија на ПСЈИЕ во изминатите 15 години, постојано придонесуваше преку конференциите на претседателите на парламентите од регионот да се засилува заедничката позиција во корист на регионалната соработка и европската интеграција.
14. Ги поздравуваме напорите на земјата претседавач да продолжи со сите досега практикувани форми на интерпарламентарните односи и соработка, а особено одржувањето на меѓународната конференција на тема "15 години на парламентарната димензија на ПСЈИЕ - минатото, сегашноста и европската иднина на регионот", како и меѓународната конференција на тема "Европската интеграција преку соработка на парламентите, граѓанското општество и независните регулаторни тела во Југоисточна Европа".
15. Изразуваме задоволство што земјата домаќин успешно претседаваше и организираше четири состаноци на Работната група на парламентарната димензија на ПСЈИЕ, со активно учество на претставници на парламентите на земјите учеснички, што ја изразува заедничката подготвеност да се придонесе за развојот и унапредувањето на регионалната парламентарна соработка.
16. Ги цениме напорите на земјата претседавач, која со пригодни публикации и со посебен дел на парламентарната интернет страница, придонесе за зголемување на транспарентноста и видливоста на парламентарната димензија на ПСЈИЕ и во тој контекст даваме поддршка за континуирана документационо-публицистичка и истражувачка дејност во оваа област.
17. Со усвојувањето на Заедничката изјава ја потврдуваме определбата за институционализација и трансформирање на парламентарната димензија на ПСЈИЕ во Парламентарно собрание на ПСЈИЕ. Парламентарното собрание треба да дејствува како постојан парламентарен форум за размена на искуства, дијалог и соработка за прашањата од особен интерес на земјите од ЈИЕ и нејзините граѓани, во синергија со регионалните и меѓународните партнери, како и за ефективна соработка со други постојни регионални меѓупарламентарни форуми и иницијативи, фокусирајќи се на прашањата од заеднички приоритетен интерес, како што се човековите права и владеењето на правото, економскиот раст и создавањето на работни места, но и на проекти за транс-европска енергетска и комуникациска инфраструктура.
18. Изразуваме благодарност до Парламентот домаќин и неговиот претседател за успешното претседавање со парламентарната димензија на ПСЈИЕ и се согласуваме дека инаугуративната седница на Парламентарното собрание на ПСЈИЕ ќе се одржи во Букурешт, во рамките на следното претседателство со ПСЈИЕ.
Усвоено во Охрид, на 28 мај 2013 г.
6

[image: image1.png][image: image2.png]